
ПРЫПЕЎКІ ЯК АБ'ЕКТ ФАЛЬКЛОРУ СПЕЦЫФІЧНАГА

САЦЫЯЛЬНАГА ДЗЕЯННЯ


Гармонік і гарманіст

Аналізуючы сучасны стан фальклорных жанраў, можна без перабольшвання сцвярджаць, што за апошнія дзесяцігоддзі ні адзін з іх не можа канкурыраваць з прыпеўкамі па ўзроўню папулярнасці і распаўсюджанасці. Паўсямесная распаўсюджанасць на тэрыторыі рэспублікі прыпевак стала бясспрэчным фактам і пацвярджаецца шматлікімі запісамі абсалютна ва ўсіх рэгіёнах. Сапраўды, фальклорныя жанры (формы) існуюць і ўзнаўляюцца да той пары, пакуль яны актуальныя, а актуальнасць вызначаецца цеснай сувяззю з існаваннем  пэўных сацыяльных умоў, пэўных сацыяльных інстытутаў (улады, веравызнання, уласнасці, сям'і і шлюбу і інш.). Прыпеўкі не сталі б фальклорным фактам, каб не былі прынятыя супольнасцю (народам), якая іх засвойвае і дае штуршок для далейшага развіцця. Народ ніколі не падтрымлівае развіццё і засваенне таго, што пярэчыць яго прынцыпам і маралі і ўвогуле існаванню.

Адна з сацыяльных функцый прыпевак – стварэнне і падтрыманне пэўнай рэпутацыі, асабістай ці іншых. Вось чаму так цікава як спяваць, так і слухаць прыпеўкі "на людзях", ( патрэбна публіка. Гэтай публікай часам бывае ўся вёска і нават болей, калі спевы адбываюцца ў клубах, на сцэнічных пляцоўках, фальклорных фестывалях. Прыпеўка – не лірычная песня, яе не спяваюць сам-насам, ёй патрэбны слухачы. 

Прыпеўка дазваляе выканаўцам змясціць інфармацыю, выказванне ў вельмі сціслай форме і перадаць яе грамадству, нібы дзелячыся з усімі сваёй адказнасцю за змест выказанага. Надзвычай цікавы факт, што публічнасць прыпевак дазваляе выканаўцам, пра што б яны ні спявалі і хто б ні быў іх адрасатам: ці то асабістыя адносіны, ці сябры, ці ворагі, ці суседзі, ( адрасаваць гэты прыпевачны камунікатыўны акт значна большай колькасці асоб, чым, напрыклад, толькі саперніцы ці міламу, мілай і г. д. Слухаюць усе, а не толькі "героі" і зацікаўленыя. 

Прыпеўка – гэта форма публічнага апавяшчэння пра нешта актуальнае на дадзены момант у пэўным асяроддзі з мэтай, каб інфармацыя стала вядомая ўсім. Часам у прыпеўках выканаўцы публічна выказваюць тое, што звычайна ў паўсядзённым жыцці не прынята выстаўляць напаказ (патаемнае каханне, здрады, асабістае жыццё, жаданні, думкі і інш.). Прыпеўка з'яўляецца каналам, пры дапамозе якога можа быць перададзена паведамленне, якое нельга перадаць ніякімі іншымі спосабамі. Наяўнасць сведак ва ўсіх выпадках абавязковая, публічнасць з'яўляецца ўмовай эфектыўнасці прыпеўкі. Сама спецыфіка прыпеўкі, яе лаканічнасць, асабліва найвышэйшы ўзровень абагульнення ( гэта формула, код, якія вядомыя грамадству (вясковай супольнасці). Ніяк нельга пагадзіцца з тым, што прыпеўкі – прымітыўная форма народнай творчасці. Гэта вельмі вялікае майстэрства так коратка сказаць пра цэлае жыццё, выявіць жыццёвы вопыт, зрабіць пэўныя прагнозы, ацаніць з'явы і здарэнні ў гістарычным ракурсе і сіюмінутна.

Асаблівая роля ў выкананні прыпевак адводзіцца музыкам, у прыватнасці гарманісту. Добры гарманіст – неабходная фігура і вызначальная "ўмова" выканання прыпевак. Ён "кіруе" выканаўцамі, дае ім магчымасць праявіць сябе. Нездарма ж так многа ўвагі ў прыпеўках удзяляецца музыкам – гарманісту, а даўней і скрыпачу, дудару. Увогуле для прыпевак музычнае суправаджэнне абавязковае, таму што надае патрэбны рытм, арганізуе славесны тэкст. Беларускіх прыпевак пра музыкаў безліч, запісаных як даўней, так і ў апошні час: "Іграй, іграй, іграчу, а я табе заплачу. А я хатку прадам, табе грошы аддам"; "Во цяпер мне пагуляць, пакуль грае скрыпка:  ручкі, ножкі не баляць, сярэдзінка гібка".

Прычым, як спевакі, так і музыкі пры выкананні прыпевак не застаюцца проста пасіўнымі выканаўцамі. Гарманіст на кожную прыпеўку можа таксама "даць новае калена", новую імправізацыю, таму ўменне вар'іраваць, імправізаваць, імгненна вынаходзіць "новае" інструментальнае суправаджэнне да прыпевак вельмі цэніцца і заслугоўвае сур'ёзнага вывучэння. 

Асноўная маса прыпевак мае выразны рэчытатыўны склад як у мелодыі, так і ў слове, што звязана, хутчэй за ўсё, з тым, што такі найпрасцейшы меладычны склад спрыяў хуткаму, зручнаму засваенню прыпевак, ( яны лёгка запаміналіся і былі нескладанымі ў выкананні. Вывучаць і аналізаваць прыпеўкі патрэбна толькі ў сувязі з іх музычным суправаджэннем. Яны непадзельныя.

Музычнае суправаджэнне прыпевак паказвае, наколькі адрозніваецца прыпеўка ў яе сучасным выглядзе ад песні. Прыпеўка – гэта не проста эвалюцыя песні; прыпеўка – з'ява новай якасці, якая ўзнікла не шляхам эвалюцыі, а скачком – грамадскія зрухі, эпахальныя пераломы выклікалі і выклікаюць да жыцця новыя вобразы і паняцці, а яны патрабуюць і іншых сродкаў мастацкай выразнасці. 

Пра важную ролю гармоніка (і гарманістаў) у стварэнні прыпевак сведчыць тое, што да цяперашняга часу запісваецца мноства такіх твораў (тут прыводзяцца прыклады з запісаў студэнтаў Дзяржаўнага педуніверсітэта імя М. Танка, зробленых у апошнія гады, якія адабраны з Фальклорнага архіва педуніверсітэта). 

У прыпеўках нават часам называецца, на якім гармоніку іграе гарманіст: тальянка, вяцкі, аднарадны, венскі (двухрадны або трохрадны), хромка двухрадная і інш.: "Як вазьму гармонь-тальянку і пайду іграючы, ці не ўбачу сваю мілку, па садзе гуляючы"; "Йграй, гармошка, йграй, гармошка, йграй, гармошка венская".
Гармонік і гарманіст – цэнтр, вакол якога арганізуецца гулянне і выкананне прыпевак: "Як гармонік заіграе, значыць, нада выхадзіць. І самой павесяліцца, і людзей павесяліць". 

Нават па запісах апошніх гадоў можна вызначыць пэўны цыкл прыпевак "гармонік ( гарманіст – і ўсё, што з імі звязана": майстэрства гарманіста; пашана да яго; зладжаная ігра і спяванне падпявалак; закаханасць дзяўчат у гарманіста за яго ігру; лепшы кавалер – гарманіст; жаданне дзяўчыны выйсці замуж за гарманіста; падзяка гарманісту за ігру; кпіны з дрэннага гарманіста і інш.

Да гарманіста заўсёды звяртаюцца з павагай, называюць "розачкай", "васільком", нават на "Вы", падкрэсліваючы гэтым яго майстэрства, уменне добра іграць: "Гарманіст, гарманіст, хораша іграеце. А чаму ж Вы, гарманіст, з намі не гуляеце?"

Так, майстэрства вельмі цэніцца, бо "не сама гармонь іграе, яе трэба шавяліць"; "не сама гармошка грае, яе нада тармасіць"; "не сама гармонь іграе, пальчыкі вучоныя"; "залатыя ручкі, ножкі, хто іграіць на гармошкі. Музыканты хваляцца і дзяўчатам нравяцца" і да т. п.

Амаль што да апошняга часу значэнне гармоніка ў мастацкай культуры вёскі і яе творчыя магчымасці не ўлічваліся і недаацэньваліся, а вясковыя гарманісты лічыліся проста выканаўцамі, ды і то вельмі недасканалымі. Аднак гэта абсалютна не так. Кожны майстра-выканавец можа стварыць і стварае нейкія свае разнастайнейшыя віртуозныя варыяцыі, імправізацыі, не падобныя на іншыя. Можа існаваць і нейкая агульная мастацкая традыцыя выканання ў пэўнай мясцовасці. 

Гарманісту самае пачэснае месца, куды б ён ні прыйшоў: "пасадзілі музыканта пад самыя абраза"; "пасаджу я гарманіста высока пад       абраза". Таму гарманіст і адпявае дзяўчатам (запісана ад гарманіста):             "А за песні, за прыпеўкі палюбілі мяне дзеўкі. За харошы галасок падарылі паясок".

Гарманіст павінен не толькі сам добра іграць, але яшчэ і ўмець папасці ў лад са спевакамі, умець удала акампанаваць, каб была "харошая парачка":      "А мой мілы гарманіст, а я падпявалачка, усе людзі гаварылі – вясёлая парачка".

Вельмі многа прыпевак запісана пра закаханасць у гарманіста, жаданне дзяўчат, каб гарманіст быў іх кавалерам, жаданне выйсці замуж за яго. Гэта зразумела. Гарманіст – асаблівая фігура на вёсцы. Абсалютна ўсе любоўныя калізіі можна прасачыць у гэтых прыпеўках. 

Перш за ўсё даецца ўстаноўка, што гарманіста любіць не проста: трэба быць прыгожай, акуратнай, дагледжанай, таму што дзяўчына гарманіста заўсёды на віду, у яе шмат саперніц, якія могуць "адбіць" каханага:   "Гарманіста палюбіла, ( нада чысценька хадзіць"; "Ручачкі памытыя, валаскі завітыя".
Дзяўчына кахае гарманіста, ён не ведае пра гэта; яна хоча пазнаёміцца з ім: "Сэрца маё томіцца, так хоча пазнаёміцца". 

Дзяўчына вышывае хустачку і хоча падараваць гарманісту ў знак кахання (вышытая хустачка ў падарунак – сімвал прызнання ў каханні ўвогуле ў любоўнай лірыцы): "Для каго хусцінкі нету, для цябе бацістава". 

Дзяўчына глядзіць у вочы хлопца-музыканта, прызнаючыся яму ў каханні: "Глядзі прама на мяне, ( я ўлюбілася ў цябе".

У мностве варыянтаў па ўсёй рэспубліцы запісана прыпевак пра гарманіста (музыканта), з-за якога дзяўчаты ночкі недасыпаюць, застаюцца ў дзеўках, не могуць выйсці замуж, таму што не "хапае капіталу" ў бацькоў для такога важнага жаніха: "Праз цябе, гарманіст, недаспала ночкі"; "З-за цябе я, музыканцік, чатырох пакінула". 

Цэлая серыя прыпевак пра заляцанні дзяўчыны да гарманіста аб'ядноўваецца строфамі "гарманіста (музыканта) палюбіла, гарманіста цешыла: на яго роднае плячо сама гармонік вешала". 
Дзяўчаты ўпрыгожваюць гармонікі кветкамі (бэзам, ружамі, рамонкамі), вышытымі баціставымі хустачкамі, каб прыцягнуць да сябе ўвагу музыканта, прычараваць яго: "Палюбіла гарманіста, я яго прываражу, а я яму на гармонік дзве рамашкі палажу"; "Я на гэтую гармошку палажу белы баціст".
Калі ж дзяўчына дабіваецца свайго і гарманіст становіцца яе кавалерам, то яна стараецца ўсім астатнім дзяўчатам паказаць, што ён "заняты": "Не абіжайцеся, дзяўчаткі, я ўхажорачка яго".

Дзяўчына абараняе сваю "ўласнасць" – гарманіста: "Дзевачкі, гармошка ваша, гарманіст, канешне, мой. Адыграе вечарынку, павядзе мяне дамой".

Часам нават стараецца разбіць сям'ю музыканта: "Кідай жану законную, бяры мяне, знакомую".

Аднак не заўсёды каханне гарманіста даўгавечнае, у яго многа дзяўчат, і ён доўга не сумуе ў адрозненне ад пакінутай дзяўчыны: "А няўжэлі гэта будзе? А няўжэлі збудзецца? А няўжэлі музыкант на мяне забудзецца?"

І як настаўленне дзяўчатам гучыць прыпеўка: "Не любітэ, дзеўкі, Колю, Коля разволочэны".

Але бывае, што справа даходзіць і да вяселля, да замужжа. Не ўсе бацькі ў захапленні ад перспектывы мець зяця-гарманіста, таму што разумеюць, які з яго будзе работнік: "Не ругай мяне, мамаша, развясёлы будзе зяць".
Невялікую колькасць складаюць прыпеўкі пра гарманіста, які сам закаханы ў дзяўчыну: "Я цыганачку плясала, апусціўшы вочы ўніз. Мне падружкі падказалі: цябе любіць гарманіст".
Вылучаецца невялікая колькасць прыпевак пра няўмелых, дрэнных гарманістаў, іх высмейваюць: "Абарваць бы яму рукі, а гармошку – пад парог";"А такі ты гарманіст, дык сядзі на печы".

Можна вызначыць групу жартоўных і фрывольных (куртуазных) прыпевак пра гарманіста. Няма бездакорнага героя, агульны любімец-гарманіст таксама высмейваецца часам: "Сам прыгожы, чарнабровы, ( натура шалёная"; "Мой мілёнак гарманіст, пяе і танцуе. Як пра грошы запытала, нібыта й не чуе".
І, нарэшце, заключаюць цыкл прыпевак пра музыкаў, гарманіста і гармонік прыпеўкі-падзякі. У іх выказваюцца павага і шанаванне да яго, разуменне, што ігра музыкі не толькі забава, але і цяжкая справа: "Трэба і сумленне мець, і гарманіста пажалець": "Усем рабятам па "спасіба", гарманісту – сорак сем"  (раз. ( Г. П.).

Адзначаныя прыпеўкі раскрываюць асобу музыкі, яго асаблівую камунікатыўную ролю ў традыцыйнай культуры. Менавіта ён выступае ў ролі, надзеленай высокім статусам, як бы даверанай асобы ад усіх спявачак (радзей мужчын-спевакоў пры выкананні мужчынскіх прыпевак), таму што сваім граннем дапамагае, можна сказаць, нават дае магчымасць ім лягчэй выказацца пра тое, пра што проста так яны, можа быць, ніколі не рашыліся б гаварыць (каханне, здрада, рэўнасць і да т. п.). Прыпеўка без музыкі была б немагчымай, яна б не развівалася і не існавала.

